Սեպտեմբերի ֆլեշմոբի խնդիրների լուծումներ
Առաջին մակարդակ

Բոլար խնդիրների լուծումները տեսաֆիլմերի ձևով` Լուսինե Պետրոսյան Գ.:

1. Էլենը, Լիան, Գնելը և Գայանեն քանի՞ ձևով կարող են զույգեր կազմել։
Այս անգամվա ֆլեշմոբը արել ենք դասարանում, խնդիրները քննարկել և դերախաղի ենք վերածել, արդյունքը շատ լավ էր: Դասին ներկա էին 20 սովորող:

Այս խնդիրը շատ հեշտ են լուծել: Մի մասը որոշեց անպայման նկարել և կազմել զույգեր, մյուսները՝ նախընտրեցին իրենք դառնալ խնդրի հերոսները և կենդանի զույգեր կազմել: 
Երկու դեպքում էլ շատ հեշտ ստացվեց.

ստացանք 6 զույգ:

Սկզբում Էլենը զույգեր կազմեց . ստացանք՝
Էլեն-Լիա
Էլեն-Գնել
Էլեն-Գայանե
Հաջորդը՝ 
Լիա-Գնել
Լիա-Գայանե
Քանի որ Լիան արդեն զույգ կազմել էր Էլենի հետ, այստեղ չհաշվեցինք:

Վերջում՝
Գնել-Գայանե:

Գնելը Էլենի և Լիայի հետ արդեն զույգ կազմել էր:

Ազնիվ Մանուկյան

Խնդիրը կարդալուց հետո, սովորողների հետ ընտրեցինք չորս սովորող՝ Էմիլիին, Էլանային, Մարիամին և Գևորգին։ Հետո իրենց հետ միասին սկսեցինք զույգեր կազմել։ Սկսեցինք Էմիլիից՝ Էմիլի և Էլանա, Էմիլի և Մարիամ, Էմիլի և Գևորգ, Գևորգ և էլանա, Գևորգ և Մարիամ, Էլանա և Մարիամ։ Կարևորեցինք մի պայման, որ օրինակ՝ սկզբում Էմիլին և Էլանան կազմեցին զույգ, մենք չենք կարող նոր զույգ համարել Էլանային և Էմիլիին, քանի որ իրենք արդեն զույգ կազմել են, էական չէ՝ Էմիլին է եղել առաջինը կամ զույգ կազմողը, թե Էլանան։ Հետո որպեսզի խնդիրը ավելի պարզ լինի և զույգներն էլ ավելի տեսանելի, մեր սովորողներին տվեցինք խնդրի անունները և մի անգամ էլ այդպես կազմեցինք զույգերը՝  Էլանա-Լիա, Էլեն-Գնել, Էլեն-Գայանե, Լիա-Գնել,Գնել-Գայանե։Արդյունքում 6 ձևով կազմեցինք զույգեր։

Մարգարիտ Հովնանյան

Խնդիրը ավելի լավ պատկերացնելու համար մենք փոխեցինք տրված անունները և ընտրեցինք սովորողներից 4-ի անունները։ Մեր չորս սովորողները՝ Աշոտը, Դավիթը, Արթուրը և Միան իրար կողք կանգնեցին և փորձեցին զույգեր կազմել։

Սկզբում Աշոտը կազմեց զույգեր Դավիթի, Արթուրի, Միայի հետ (3 զույգ)։

Հետո Դավիթը կազմեց զույգեր Արթուրի և Միայի հետ (2 զույգ)։ Քննարկեցինք նաև այն հարցը, թե ինչու Դավիթը Աշոտի հետ զույգ չկազմեց։
Հետո Արթուրը զույգ կազմեց Միայի հետ (1 զույգ)։  Քննարկեցինք նաև այն հարցը, թե ինչու Միան  զույգեր չկազմեց Դավիթի և Արթուրի հետ։ 

Հետո փորձեց զույգեր կազմել Միան։ Բայց տեսնաք, որ Միան արդեն զույգ կազմել է Աշոտի, Դավիթի, Արթուրի հետ։ Այսինքն նոր զույգ կազմել չստացվեց։
Պարզ դարձավ, որ 4 սովորողի մասնակցությամբ կարելի է կազմել 6 զույգ։
Խնդիրը փորձեցինք լուծել նաև պահանջում նշված անուններով և ստացանք հետևյալ զույգերը․
1․ Էլեն, Լիա

2․ Էլեն, Գնել

3․ Էլեն, Գայանե

4․ Լիա, Գնել

5․ Լիա, Գայաներ

6․ Գնել, Գայանե

Մարիամ Խաչատրյան

Անահիտ Հարությունյան
Պատասխան` 6: 
2. Լողավազանում լողում էր 7 սովորող: Երբ լողավազան մտան Մայան և Էլենը, աղջիկները դարձան երկու անգամ շատ, քան տղաները: Քանի՞ տղա էր լողում լողավազանում:

Յոթ սովորողի կանչեցի դասարանի կենտրոն՝ որպես լողորդ, հետո նրանց միացան երկուսը: Քանի որ սովորողներս առաջին դասարանցի են և դժվար էին պատկերացնում «անգամ շատ» պայմանը, փորձեցինք խաղալ հետևյալ կերպ.

1 հոգու 9-ից առանձնացրեցի, հարցրեցի՝ քանի՞սը մնացին, քանիսո՞վ են շատ, հաշվեցին, տեսան, որ 8-ով: Հետո 2 հոգու առանձնացրեցի, տվեցի նույն հարցերը, հաշվեցին 7 հոգու: Առանձնացրեցի 3 հոգու, հաշվեցին, որ 6 հոգի են մնացել: Տվեցի հաջորդ հարցը. 6-ի մեջ քանի՞ հատ երեք կա, սովորողները հաշվելով տեսան, որ 2 հատ 3 կա: Հենց այդ օրինակի վրա էլ ցույց տվեցի, որ մի կողմում 3 տղա են, իսկ իրենց դիմաց 3 հոգուց երկու անգամ շատ աղջիկներ, այսինքն 6 աղջիկ: Սկզբում հասկացան, թե ինչ է երկու անգամ շատը նշանակում, հետո նոր արդեն խնդիրը նորից փորձեցին խաղալ՝ համապատասխան քանակի աղջիկներ և տղաներ: 
Լուսինե Գասպարյան
Խնդիրը լուծելու համար ընտրեցինք յոթ սովորող: Քանի որ խնդրի մեջ աղջիկները շատ էին յոթ սովորողից 4-ը աղջիկ կագնեց, 3-ը՝ տղա: Հետո երկու /Մայն և Էլենը/ աղջիկ համալրեց լողորդների շարքը: Այսպիսով  հասկացանք, որ լողավազանում լողում են 9 սովորող: Հետո սկսեցինք պարզել թե ինչպես կարող ենք  9-ը ստանալ:
9 հատ 1

4 հատ 2 և մեկ հատ 1

3 հատ 3

2 հատ 4 և մեկ հատ 1

1 հատ  5 և մեկ հատ 4

1 հատ 6 և մեկ հատ 3

1 հատ 7 և մեկ հատ 2

1հատ 8 և մեկ հատ 1

Հետո առանձնացրեցինք 3 հատ երեքը ու խմբավորեցինք: Վեց սովորող, /զույգերով/ իրար ձեռք բռնած կանգնեցին, մյուս երեք սովորողները մնացին առանց զույգի: Այսպես հասկացանք, որ վեց սովորողը երեք սովորողից երկու անգամ շատ է, քանի որ կա երկու հատ նույն թվից՝ երկու հատ երեք: Արագ վեց սովորողները փոխարինվեցին աղջիկներով: Եղան վեց աղջիկ և երեք տղա:

Արմինե Գյոնջյան

Դասարանում 7 սովորող առանձնացան, հետո նրանց միացան  երկու աղջիկ՝ Անին և Եվան, միասին դարձան 9 սովորող։ Աղջիկներն ու տղաները բաժանվեցին խմբերի տեսանք, որ 4 տղա  են  5 աղջիկ: Որպեսզի աղջիկները երկու անգամ շատ լինեին տղաների խմբից Նարեկը նստեց, իսկ Աննան միացավ աղջիկների խմբին։ Արդյունքում ստացվեց 3 տղա և 2 անգամ շատ՝ 6 աղջիկ։

Լիանա Ռոզիկյան

Անահիտ Հարությունյան
Պատասխան՝ 3: 

3. Յուրաքանչյուր աշտարակը պատրասելու համար քանի՞ խորանարդ են օգտագործել, տե՛ս նկարը:

[image: image7.png]



Սյս խնդիրը լուծելու համար տղայիս լեգոներն էի տարել, բաժանել էի հինգ հոգանոց խմբերի և ասել էի պետք է պատրաստեք նկարում եղած աշտարակները և ասեք թե քանի՞ լեգոյի քար օգտագործեցիք: Սկզբում նկարը ուշադիր նայելուց հետք սկսեցին առանձնացնել չորս ատամ ունեցող լեգոյի քարերը: Հետո սկսեցին կառուցել նկարի պատկերները: Վերջում սկսեցին հաշվել թե յուրաքանչյուր նկարի համար քանի լեգո են օգտագործել /13լեգո յուրաքամչյուրի համար/: Երբ հարցրեցի թե ինչո՞ւ նկարում չկան նշված քանակությամբ խորանարդիկներ, արագ գլխի ընկան, որ խաղաքարերի մի մասը թաքնված են առջևում կանգնած խորանարդիկների ետևում:

Արմինե Գյոնջյան

Սկզբում կբացատրեմ, որ ետեւում էլ կան խորանարդներ` երեւացող խորանարդների տակ: Եթե ձեռքի տակ ունենանք խորանարդներ՝ դրանց օգնությամբ կկառուցենք ու կհաշվենք։ Կառաջարկեմ ինքնուրույն կամ իմ օգնությամբ գծել  խորանարդներ, բայց թափանցիկ, որպեսզի երեւան նաեւ ետեւի թաքնված խորանարդները։ Այս խնդիրն աղջկաս հետ լուծել ենք, ինքն էլ է առաջին դասարան ու հեշտությամբ հասկացավ, որ երեւացող խորանարդները չեն կարող օդում լինել, այլ դրանց տակ պետք է լինեն էլի խորանարդներ,ինքնուրույն հաշվեց։
Յուրաքանչյուր աշտարակի կառուցման համար օգտագործվել է 13 խորանարդ։

Մարիամ Մանասյան

Առաջին նկար․ Այս խնդիրն արագ լուծեցին սովորողները, արագ կողմնորոշվեցին, որ եթե շրջենք պատկերը, կտեսնենք, որ ետևի շարքում կա չորս խորանարդ։ Հետո շարքերը հերթով գումարեցին ու ստացան տասներեք խորանարդ։

1+3+4+2+2+1=13

Երկրորդ նկար․ Այս նկարն էլ վերևից սկսցեցին հաշվել։ Քանդելով եկանք ու տեսանք, որ թաքնված երեք խորանարդ կա, որ չի երևում նկարում։

1+4+4+2+2=13

Լուսինե Պետրոսյան Գ.

Առաջին դասարանում նմանատիպ խնդիրները կարող ենք լուծել  իրական խորանարդիկների միջոցով։ Կարող ենք դասավորել խորանարդիկներն այնպես, որ ստանանք համապատասխան պատկերները և հետո սկսենք հաշվել խորանարդիկների քանակը։ Սովորողները կտեսնեն, որ նաև տեղադրում են խորանարդիկներն այնպես, որ վերջում չեն երևում այդ խորանարդիկները։

Առաջին նկարում կա 13 խորանարդիկ, իսկ երկրորդ նկարում՝ 13։

Մոնիկա Տոնոյան

Հասմիկ Ղազարյան
Պատասխան՝ 13:
4. Անրին մի քանի խնձոր բաժանեց իր և 5 ընկերների միջև: Յուրաքանչյուրն ստացավ կես խնձոր: Անրին քանի՞ խնձոր բաժանեց:

Մենք գործնականում փորձեցինք։ Անրին և ևս 5 ընկեր հավաքվեցին։ Յուրաքանչյուրին տվեցինք կես խնձոր։ Ապա կեսերը միացնելով իրար՝ հաշվեցինք, թե քանի ամբողջական խնձոր ստացվեց՝ 3:

Լիլիթ Սահակյան
Լիլիա Զախարյան
Խնդիրը դասարանում լուծեցինք հենց խնձորների օգնությամբ։ Սկզբում փորձեցինք հասկանալ, թե  ի՞նչ բան է կես խնձորը, որից հետո էլ սկսեցինք մեր ունեցած խնձորները բաժանել իրար մեջ։ 
6 տարեկանների հետ աշխատելիս մի բան եմ նկատել, որ թվերը լսելիս սկզբում երեխաները հաշվի չեն առնում հենց քանակ հասկացությունը, անմիջապես խաղում են թվերի հետ, բայց ոչ համապատասխան քանակով։ Այս պատճառով էլ սկսեցինք համրանքից․ նորից երեխաներին ներկայացրեցի խնդիրը, որից հետո էլ  առանձնացրեցինք երեխաներից մեկին և իր 5 ընկերոջը։ Կիսեցինք մեր առջև դրված խնձորները ու բաժանեցինք միայն այն երեխաների միջև, ովքեր խնդրի համար առանձին ու խնդրի պայմանին համապատասխան քանակով էին կանգնած։
Երբ նշված երեխաներն արդեն ունեին կես խնձորները սկսեցինք հաշվել, թե քանի՞ խնձոր օգտագործեցինք։ 
Սկզբում ստացվեց 6 խնձոր, որովհետև բոլորը հաշվեցին հենց այն երեխաներին, ովքեր իրենց ձեռքին ունեին կես խնձորները։  Այսքանից հետո փորձեցինք հասկանալ արդյոք խնձորն ու կես խնձորը նույն բանն է, որից հետո էլ յուրաքանչյուր երկու հոգին իր խնձորը միացնելով մյուսի հետ կազմեց մեկ ամբողջական խնձորը։ Այսքանից հետո էլ վերջապես հասկացանք, որ բաժանել էինք ընդամենը 3 խնձոր։
Կարինե Խառատյան
Խնդիրը կարող ենք լուծել շատ պարզ և պատկերավոր՝ մեր նախաճաշի խնձորները օգտագործելով։ Նախ 1 խնձորը կկիսենք՝ հասկանալու համար, որ 2 կեսը կազմում է մեկ ամբողջ, ապա 2 ական ամբողջականացնելով, կհաշվենք, թե քանի՞ խնձոր բաժանեց։
Կստանանք, յուրաքանչյուր 2 ընկերոջը բաժին է ընկնում 1 խնձոր։ 

2 ընկեր՝ 1 խնձոր
4 ընկեր՝ 2 խնձոր
5 ընկեր և Անրին՝ 3 խնձոր։
Նույն գործողությունը կարող ենք կատարել paint ծրագրի միջոցով՝ նկարելով 4 ընկերներին, յուրաքանչյուրին տալով կես խնձոր։ Ապա կեսերը ամբողջականացնելով՝ ստանալ ամբողջը։
Արաքս Հովհաննիսյան

Խնդիրը կարդալուց և հասկանալուց հետո առաջարկեցի Paint նկարչական ծրագրով նկարեն իրենց և իրենց 5 ընկերներին, յուրաքանչյուրի ձեռքին կես խնձոր։ Այստեղ սովորողը տեսնում և հաշվում է, որ 6 հոգու է նկարել։ Այսինքն ինքը և իր 5 ընկերները միասին կլինեն 6 հոգի։ Մեկ խնձորը կիսեցի երկու հավասար մասի և բնականաբար տվեցի երկու սովորողի։ Այստեղ առաջարկեցի՝ ձեր նկարած կես խնձորները մտովի ամբողջացրեք՝ դարձրեք մեկ խնձոր և հաշվե՛ք։ Որոշ սովորողներ մտովի հաշվեցին, ոմանք էլ՝ շրջանի մեջ առան երկուսին ու հաշվեցին։ Տեսան, որ երեք խնձոր է բաժանված։

Վարսիկ Աթոյան
Պատասխան՝ 3: 
5. Արթուրը 4 մատիտ ավելի շատ ուներ, քան Նանեն: Արթուրը քանի՞ մատիտ պետք է տա Նանեին, որպեսզի երկուսի մոտ էլ լինեն հավասար թվով մատիտներ:

Սիդոնյա Վիրաբյան
Խնդիրը բացատրում ենք մեր դասարանի երկու սովորողների  օրինակով: Առաջին սովորողին տալիս ենք 4 մատիտ: Վերցնում ենք 10 մատիտ և հավասարապես բաժանում երկու սովորողներին: Հաշվում ենք, թե որ սովորողի մոտ քանի մատիտ եղավ՝ առաջինի մոտ՝ 9, երկրորդի մոտ՝ 5: Առաջինի մատիտներից մեկը տալիս ենք երկրորդ սովորողին ու նորից հաշվում ենք երկուսի մոտ եղած մատիտների քանակը՝ 8 և 6: Փոխանցում ենք ևս մեկ մատիտ  և նորից հաշվում ենք՝ 7 և 7: Մատիտների քանակը հավասարվեց: Առաջին սովորողը երկրորդին  տվեց 2 մատիտ:

Նաիրուհի Համբարձումյան
Կենտրոն կգան  տղա և աղջիկ: Նրանց կբաժանենք երկուական մատիտ, որից հետո  տղային կտանք  չորսով ավելի շատ մատիտ։ Այնուհետև այդ չորս մատիտները հերթով կփորձենք բաժանել  մեկ տղային, մեկ` աղջկան( մի հատ ինձ, մի հատ քեզ  սկզբունքով)։ Այնքան կբաժանենք, մինչև  չորս մատիտները հավասարապես բաժանվեն ընկերների միջև։ Արդյունքում կստացվի, որ յուրաքնչյուր ընկեր իր երկուական մատիտներից բացի կունենա ևս երկուսը: Սաները կհաշվեն իրենց  մատիտները:  Վերջում կտեսնենք, որ տղան երկու մատիտ տվեց ընկերուհուն և նույնքան էլ մնաց իրեն:

Մելինե Սիմոնյան
Արմինե Մնացականյան
Սաթեն Քարաջյան
Պատասխան` 2: 

6. Եթե Թինայի, Սոֆիի, Էմիլիի տարիքները գումարենք, կստանանք 12: Որքա՞ն կլինի նրանց տարիքների գումարը 3 տարի հետո:

Դասարանում խնդիրը կարդացինք, որից հետո սովորողները առաջարկեցին հետևյալ տարբերակը։ 
Երեք սովորող եկան առաջ։ Նրանց համար որոշեցինք տարիքներ այնպես, որ երեքի տարիքների գումարը հավասար լինի 12-ի։ Առաջին սովորող 2 տարեկան, երկրորդը՝ 4 տարեկան, երրորդը 6 տարեկան։ 2 + 4 + 6 = 12:

Երեք տարի հետո առաջինը կլինի 5 տարեկան, երկրորդը՝ 7 տարեկան, երրորդը՝ 9 տարեկան։ Տարիքները գումարեցինք իրար և ստացանք 5 + 7 + 9 = 21
Սովորողները սկսեցին խաղալ այս խնդիրը, տարբեր թվերով։
Սովորողներից երկուսը կարդալով խնդիրը առաջարկեցին հետևյալ տարբերակը՝ 12 ին կգումարենք 3 հատ 3։ 12 + 3 + 3 + 3 = 21

Աշխեն Թադևոսյան

Մենք գիտենք, որ աղջիկների տարիքների  գումարը 12 է, չգիտենք յուրաքանչյուրի տարիքը և խնդիրը մեզանից դա չի պահանջում։ Յուրաքանչյուր տարի աղջիկները մեծանում են մեկ տարով, երեք տարի հետո նրանցից յուրաքանչյուրը կմեծանա երեք տարով։ Նրանց տարիքի գումարին՝ 12-ին  ավելացնում ենք յուրաքանչյուրի մեծացած երեք տարին՝ 
3 + 3 + 3 = 9

12 + 9 = 21

Երեք տարի հետո նրանց տարիքների գումարը կլինի 21։

Մարի Միքայելյան
Կկարդանք խնդիրը, կփորձենք պատկերացնել այն. դրա համար կփորձենք խաղալ խնդիրը։ Սովորողներից երեքին կկանգնեցնենք կենտրոնում, քանի որ չգիտենք կոնկրետ նրանցից որը քանի տարեկան է և գիտենք միայն, որ  նրանց երեքի տարիքի գումարը 12  է, սովորողներին կհարցնեմ եթե  մեծանաք երեք տարով ձեր տարիքին ինչքան կավելանա կպատասխանեն, որ երեք տարի կավելանա ։ Երեք սովորողի երեքները կավելացնենք իրար և կիմանանք որ միասին ստացվում է 9։ 12-ին էլ կավելացնենք 9 կիմանանք, որ 3 տարի հետո նրանց տարիքների գումարը միաիսն կլինի 21 ։
Գայանե Թորոսյան
Երեք սովորող կարող են կանգնել, ամեն մեկին մի տարիք տանք, օրինակ` 5 տարեկան, 4 և 3, միասին տարիքի գումարը կկազմի 12: Կհարցնեմ` մյուս տարի քանի՞ տարեկան կդառնան, երկու տարի հետո քանի՞ տարեկան և երեք տարի հետո քանի՞ տարեկան: Էստեղ կարևոր չէ,թե ով քանի տարեկան է, կարևորն այն է, որ սովորողը հասկանա, որ եթե բոլորի տարիքի գումարը 12 է, և ամեն տարի մեկ տարով է մեծանում, ապա երեք տարի հետո կստացվի, որ Թինա 3, Էմիլի, 3, Սոֆի 3, այսինքն 12+9=21 

Տաթև Սահակյան
Անի Գրիգորյան
Պատասխան` 21: 

7. Թեղենիս սարը բարձրացողները երկու անգամ ավելի շատ էին, քան Արտենի սարը բարձրացողները: Ընթացքում Թաթուլ գյուղից 6 սովորող էլ միացան Արտենի բարձրացողներին: Արդյունքում Թեղենիս և Արտենի սարերը բարձրացող խմբերում սովորողների քանակները հավասարվեցին: Սկզբում քանի՞ սովորող էր բարձրանում Թեղենիս սարը:
[image: image8.png]FbLbUhU UL UrSbuh UL

2 whund unfbyh guon Juipn. gl by 8 duipn. + 6

i 6 o g, puapdpssgbbnh B Gusssardsg
7 Ulgpnul b umfnpnn b pupdpubinud Phnblfu uwpp:

: : 1
12 621 12





[image: image9.png]2-wlquu wybp

ulqpenid 6 hngh Ep
ulyqpnid 12 hngh Ep

Uhwgwl 6 hngh
rwpn

O




Սեդա Խաչատրյան

Կառաջարկեմ սովորողներին պատկերացնել, որ երկու սար ենք բարձրանում։ Կբաժանվենք խմբերի։ Ենթադրենք 5 սովորող բարձրանում է Արտենի սարը/5 սովորող կքայլի դասարանում/, իսկ Թեղենիս սար բարձրացողները  Արտենի սար բարձրացողների կրկնապատիկն էին, եթե 5 սովորող էր բարձրանում, այսինքը գումարած ևս 5 / այստեղ 2 անգամ ավելիի պահը չգիտեմ ինչպես բացատրել/։ Կստացվի Արտենի սար բարձրացողները 5, Թեղենիս սար բարձրացողները 10 /5+5/ այստեղ սովորողները  տեսողական կհաշվեն և կստանան 10 Թեղենիս սար բարձրացող սովորող ։ Հետո քայլելու ընթացքում Արտենի սար բարձրացողներին կմիանա 6 սովորող։ Նորից կհաշվեն, կստանան 11 սովորող Արտենի սար բարձրացող, իսկ Թեղենիս՝ 10 բարձրացող։  

Կառաջարկեմ հաշվել, թվերը համեմատել, հավասար են թվերը, թե՞ ոչ։ Սովորողները տեսողական հաշվելուց հետո կտեսնեն, որ Արտենի սար բարձրացող սովորողները ավել են։  

Կառաջարկեմ թիվը փոխել, որ երկու սար բարձրացողները հավասար լինեն, մի խմբում շատ չլինեն, մյուսում՝ քիչ։  

Այս անգամ Արտենի սար կբարձրանա ոչ թե 5, այլ՝ 6 սովորող։ Նույն ձևով հաշվելով, համեմատելով կտեսնեն, որ 6-ի դեպքում բարձրացող սովորողների թիվը հավասարվեց։  

 

Այստեղ կարևոր է սովորղների հաշվելը, համեմատելը։ Խնդրի լուծմանը կենդանի մասնակցելը։  

Մի փոքր երկար ստեցվեց, բայց ես այսպես եմ պատկերացնում։
Անուշ Աթայան

	 Թաթուլ գյուղից 6 սովորող
	Արտենի
	 
	Թեղենիս

	6+
	1
	>
	2

	6+
	2
	>
	4

	6+
	3
	>
	6

	6+
	4
	>
	8

	6+
	5
	>
	10

	6+
	6
	=
	12


Ծաղիկ Գասպարյան

Պատասխան՝ 12: 

8. Տիկին Մարիետը 5 բաժին աղցան պատրաստելու համար օգտագործում է 15 լոլիկ, 20 վարունգ, 10 պղպեղ: Քանի՞ լոլիկ, վարունգ և պղպեղ է անհրաժեշտ մեկ բաժին աղցանի համար:

Թամար Մարիմյան
5 տարեկանների հետ խնդիր-խաղը կլուծեինք հետևյալ տարբերակով։
Խաղին մասնակցում է 5 սովորող` Լյուսին, Վահանը, Ազատը, Էվան, Միքայելը։ Սեղանին դրված է 15 կարմիր, 20 կանաչ և 10 դեղին խորանարդ։ Առաջարկում եմ, որ Լյուսին սեղանին դրված 15 կարմիր խորանարդները հերթականությամբ 1-ական բաժանի իր և իր ընկերների միջև, մինչև կարմիր խորանարդները կվերջանան։ Նույն տարբերակով Վահանը և Ազատը կբաժանեն կանաչ և դեղին խորանարդները։
Վերջում յուրաքանչյուր սովորող կհաշվի, թե իրեն յուրաքանչյուր գույնից քանի խորանարդ հասավ` 3 կարմիր, 4 կանաչ, 2 դեղին։
Անահիտ Գրիգորյան
Սովորողների հետ քննարկեցինք խնդիրը։ 5 բաժին աղցանի փոխարեն պայմանական 5 ափսե նկարեցինք։ Պայմանավորվեցինք, որ մթերքը պետք է այնպես բաժանել ափսեներում որ որևէ ափսեում շատ կամ քիչ չպիտի լինի։ Սկզբում 20 վարունգը բաժանեցինք 5 ափսեում, հետո` 10 պղպեղը, վերջում էլ` 15լոլիկը։ Հետո հաշվեցինք, թե որ բանջարեղենից քանի հատ ստացվեց յուրաքանչյուր ափսեում։

20։5=4

10։5=2

15։5=3

Հռիփսիմե Առաքելյան
Այս խնդիրը դասարանում լուծեցինք paint տարբերակով, ինչպես հանդիպմանը ներկայացրեցի:

Սովորողները paint -ով նկարեցին 5 ափսե և համապատասխան թվով աղցանի բաղադրիչները:

Հերթով յուրաքանչյուր բաղադրիչներից  տեղադրեցին ափսեների մեջ :Այդպես պարզեցին, թե մեկ բաժին աղցանի  համար ո՞րքան լոլիկ, վարունգ և  պղպեղ է հարկավոր:

Ստացղեց` 3լոլիկ, 4 վարունգ, 2 պղպեղ:

Սրբուհի Ներսիսյան
Պատասխան՝ 3 լոլիկ, 4 վարունք, 2 պղպեղ: 

9. Ալեքսանդրը, Լիան, Դանիելը, Սամվելը ճամփորդում են: Նրացից մեկի ուսապարկում կա սալոր, մյուսի ուսապարկում՝ խնձոր, մնացած երկուսի ուսապարկերում՝ տանձ: Դանիելը և Լիան իրենց ուսապարկում ունեն տարբեր մրգեր, Սամվելի ուսապարկում կա խնձոր: Ի՞նչ միրգ կա Ալեքսանդրի ուսապարկում:

Խնդիրը դասարանում լուծել ենք paint ծրագրի միջոցով։ Նախ նկարեցինք 4 պայուսակ, յուրաքանչյուրի մեջ գրեցինք մրգերի անունները՝ ըստ խնդրի պայմանի․ առաջինում՝ սալոր, երկրորդում՝ խնձոր, երրորդում և չորրորդում՝ տանձ։ Խնդրում եղած հստակ պայմանը այն էր, որ Սամվելի ուսապարկում կար խնձոր, խնձորով ուսապարկի վերևում գրեցինք Սամվել։ Հստակ տեսնում ենք, որ մնաց երկու տանձով և մեկ սալորով պայուսակ։ Ըստ հաջորդ պայմանի՝ Դանիելը և Լիան իրենց ուսապարկում ունեն տարբեր մրգեր, եթե տարբեր են, նշանակում է, չեն կարող լինել երկու տանձերով պայուսակները, այսինքն նրանցից մեկի մոտ տանձ կար, իսկ մյուսի մոտ՝ սալոր։ Այստեղ տեսնում ենք, որ հստակ չենք կարող ասել, թե օրինակ սալորն ում մոտ է, կարող է լինել և՛ Դանիելի, և՛ Լիայի մոտ։
Սալորով և մեկ տանձով պայուսակի վերևում գրեցինք Դանիելի և Լիայի անունները։ Վերջում տեսանք, որ մնաց մեկ պայուսակ, որի մեջ կար տանձ, սա էլ կլինի Ալեքսանդրի պայուսակը։
Անահիտ Մելքոնյան
խնդրի լուծումն էսպես եմ պատկերացնում.

Ալեքսանդրի ուսապարկում տանձ կա։
Քանի որ Սամվելն ունի խնձոր, իսկ Լիայի ու Դանիելի մոտ տարբեր մրգեր են, ստացվում է, որ մեկի մոտ տանձ կա, մյուսի մոտ` սալոր, հետևաբար, տանձերից մեկն էլ Ալեքսանդրի մոտ է։
Էլյա Գրիգորյան
Խնդրում հստակ գրված է, որ Սամվելի պայուսակում կա խնձոր։ Մրգերից մնաց՝ սալորը և տանձը /տանձը երկուսի ուսապարկում/։
Դանիելը և Լիան իրենց ուսապարկում ունեն տարբեր մրգեր, այստեղից հետևություն, որ մեկի մոտ կարող է տանձ լինել, մյուսի մոտ՝ սալոր, իսկ քանի որ տանձ կա երկուսի ուսապարկում, հետևաբար Ալեքսանդրի ուսապարկում կլինի տանձ։
Այս խնդիրը շատ լավ տարբերակ է սովորողների հետ խաղալու համար, որտեղ հերոսները կլինեն իրենք՝ իրենց ուսապարկերով, իրենց սիրելի մրգերով։
Լուսինե Բարխուդարյան
Նելի Թովմասյան
Պատասխան՝ տանձ: 
10. Արեգն ու Մհերը 12 խնձոր քաղեցին։ Արեգը Մհերից 2 խնձոր պակաս քաղեց։ Նրանցից յուրաքանչյուրը քանի՞ խնձոր քաղեց։
Նմանատիպ խնդիրներն իմ սովորողների ամենասիրած խնդիրներն են։ 

Նախ խնդիրն ընթերցեցինք։ 

Առանձնացրինք ամենակարևոր պայմանը, որ Արեգը Մհերից 2 խնձոր պակաս քաղեց։ 

Արեգի և Մհերի քաղած խնձորների թվից՝ 12-ից հանեցինք այդ պակաս 2-ը։ Քանի որ տղաները միասին 12 խնձոր էին հավաքել, ստացվածը բաժանեցինք 2-ի։ Ստացվեց․
(12-2)։2=5 Արեգ

Հաջորդ քայլով ստացված թվին՝ 5-ին ավելացրինք 2-ը․
5+2=7 Մհեր

Կարինե Մամիկոնյան

Առաջին տարբերակ

Սկզբում 12 – ից կհանենք 2 որպեսզի Արեգի և Մհերի մոտ խնձորները լինեն հավասար քանակությամբ: Կստացվի 10 խնձոր, ապա կբաժանեք 10-ը 2-ի՝ 

կստանանք 5: Դա Արեգի խնձորների քանակն է, Մհերի խնձորների քանակը գտնելու համար  կվերադարձնենք երկու խնձորը: Կստացվի 5+2=7՝ Մհերի խնձորների քանակը:

5, 7

Երկրորդ տարբերակ

Այս անգամ 12-ին կգումարենք 2,որպեսզի Արեգի և Մհերի մոտ կրկին խնձորները  լինեն հավասար քանակությամբ  և կստանանք 14 խնձոր, ապա կբաժանեք 14-ը 2-ի կստանք  7: Դա Մհերի խնձորների քանակն է, Արեգի խնձորների քանակը գտնելու համար կվերձնենենք երկու խնձորը: Կստացվի 7-2=5՝ Արեգի խնձորների քանակը: 7, 5

Երրորդ տարբերակ

12-ը կբաժանենք հավասար մասերի, տղաները կունենան 6 ական խնձոր:

Մհերից մեկ խնձոր կտանք Արեգին:

Արեգը կունենա 7 խնձոր, Մհերը՝ 5:

Գոհար Սմբատյան

Սկզբում կարդացինք, հասկացանք խնդիրը, այնուհետև երկու սովորող ընտրեցինք՝ Արեգի և Մհերի փոխարեն(Արեգը  Սուրեն դարձավ, իսկ Ռաֆայելը ՝ Մհեր) և խաղացինք խնդիրը, բայց խնձորները փոխարինեցինք մատիտներով: Տղաները մոտեցան և տուփից վերցրին 12 մատիտ և նշեցինք, որ չնայած տղաները միասին 12 մատիտ վերցրին, բայց պետք է հիշենք, որ Սուրենը Ռաֆայելից երկու մատիտ պակաս է վերցրել:  
Սկսվեց հետաքրքիր քննարկում: Մաթեմատիկա շատ սիրող մեր Ադրիանան մոտեցավ տղաներին և էսպես բացատրեց. 
- Ընկեր Քրիստինե, էս երկու մատիտը ես կպահեմ ինձ մոտ, իսկ տղաներից ամեն մեկին կտամ հինգ մատիտ, որովհետև 2 մատիտ պակաս է վերցրել Սուրենը, դրա համար էլ ես էդ երկուսը կպահեմ ինձ մոտ և  հետո կտամ Ռաֆայելին և կստացվի, որ Ռաֆայելը վերցրել է 7 մատիտ, իսկ Սուրենը՝ 5:  
- Հա, ճիշտ է , կամ էլ կարող ենք 2-ը սկզբում տալ Ռաֆայելին, հետո էնպես հաշվենք, որ Սուրենի մոտ 2 հատ պակաս ստացվի, այսինքն, եթե 2 մատիտ  տանք Ռաֆայելին, էնտեղ կմնա 10 հատ, էդ տասից էլ էլի 5 հատ կտանք ամեն մի տղային  ու Ռաֆայելը, որ արդեն 2 հատ ուներ իր մոտ, կունենա 7 մատիտ, իսկ Սուրենը միայն էդ 5-ը,- իր տարբերակն առաջարկեց Արեգը: 
Ու էդպես խաղով, քննարկումով, բանավոր հաշվելով գտանք պատասխանը: 
Քրիստինե Հովսեփյան
Խնդիրը  լուծում ենք, այսպես ասած, հետադարձ քայլով։ 
Տղաները քաղել են 12 խնձոր։ 
Արեգը՝ 2-ով պակաս, այսինք՝ Մհերը Արեգից 2-ով ավել է քաղել։ 
Փորձենք գտնել, թե հավասարապես քանի խնձոր են քաղել։ 
Մհերի քաղած ավել 2 խնձորը հանենք, դարձավ 10։ Բաժանենք տղաների թվին՝ 2-ի։ Ստացանք 5։ Այս թվին ավելացրեցինք այդ ավել 2-ը։ Արդյունքում ստացվեց, որ Արեգը  քաղել է 5 խնձոր, Մհերը ՝ 7։ 
Արմինե Մովսիսյան

Պատասխան` Արեգը` 5, Մհերը` 7
